
 

   
 
 

21. maj 2021 

Inatsisartut suleriaasianni § 37 imm. 1 malillugu Naalakkersuisunut uku apeqquteqaatigaakka: 

Naalakkersuisunut apeqquteqaatit: 

1. Partiit maanna Naalakkersuisunut tunuliaqutaasut arlaleriarlutik siunnersuutiginikuuaat, 

Peqqinnissaqarfimmut aningaasanik amerlanerusunik atuisoqassasoq. Aningaasatigut 

allaffissornikkullu pisortanut suut kingunerisinnaavai, Peqqinnissaqarfiup ukiumoortumik 

missingersuutaa atajuartussamik ukiumut 50 millioner koruuninik qaffanneqartalissagaluarpat? 

a. Peqqinnissaqarfimmut qaffaaneq taamaattoq Naalakkersuisut qanoq 

aningaasalersorusuppaat? 

 

2. Aningaasatigut allaffissornikkullu pisortanut suut kingunerisinnaavai, meeqqat inuusuttullu 

tarnip nappaataanik katsorsarneqartut misissortittarneri agguaqatigiisillugu ukiumit ataatsimit 

qaammammut ataatsimut appartinneqassagaluarpat? 

 

3. Aningaasatigut allaffissornikkullu pisortanut suut kingunerisinnaavai, meeqqanut inuusuttunullu 

tunngasut inersimasut tarnikkut katsorsartinneranniik illikartikkaanni, meeqqallu 

illuannik/centerimik pilersitsilluni? 

 

 

4. Aningaasatigut allaffissornikkullu pisortanut suut kingunerisinnaavai, tarnimikkut napparsimasut 

inissiisarfiat Kalaallit Nunaanni pineqaatissutigisartik ingerlappassuk katsorsarneqarlutillu? 

 

5. Aningaasatigut allaffissornikkullu pisortanut suut kingunerisinnaavai, immikkut ittumik nutaamik 

(Gerontologi : Utoqqalineq nappaatillu) Dronning Ingridip napparsimavissuani 

pilersitsisoqassagaluarpat? 

 

6. Aningaasatigut allaffissornikkullu suut kingunerisinnaavai misissuinermi imaluunniit 

nalunaarusiornermi, innuttaasunit qassit, peqqissutsimut sillimmateqarnersut (inuit namminneq 

peqqissutsimut sillimmataat aammalu peqqissutsimut sillimmatit, sulisunut ajunngitsorsiussatut 

ilaatinneqartut?) 

 

7. Aningaasatigut allaffissornikkullu pisortanut suut kingunerisinnaavai, Dronning Ingridip 

Peqqissaavia (DIS, Nuuk) sulisunik qaffaasoqassagaluarpat (nakorsat, peqqissaasut, portørit, 

sundhedsassistentit, aaviisarfimmilu sulisut assigisaallu) pisariaqartitsineq matussuserniarlugu? 

 

8. Aningaasatigut allaffissornikkullu pisortanut suut kingunerisinnaavai, kommunit 

Peqqinnissaqarfimmut suleqatigiinnissamik isumaqatigiissusiorpata IT-system assigiimmik 

atornissaanut (takussutissatut systemi, Cosmic) kipisuitsumik atugassaq napparsimasut 

angerlartitaaneranni kommunemilu paaqqutarinninneq nangittussanngoruni? 

 



 

   
 
 

9. Aningaasatigut allaffissornikkullu pisortanut suut kingunerisinnaavai nakorsamut 

peqqissaasumullu, aaversinnermut, nakorsaatissanut allagartanik inniminniinernut, takkunnermi 

nalunaarsuinermut piffissamik inniminniinermi aammalu nammineq nakorsiartarnermi journalip 

takusinnaalernissaanut imminut kiffartuunneq atuutinneqalerpat? 

 

10. Eqqartukkamut tunngasunik allanik soqutiginaatilinnik Naalakkersuisut paasissutissiisinnaappat? 

 

(Inatsisartunut ilaasortaq Anna Wangenheim, Demokraatit) 

Tunngavilersuut 

Demokraatit qularutiginngilluinnarpaat, pisortat sunniuteqarluartariaqartut inatsimmillu atuuttumik 

malinnittariaqartut. Isertugaanngilaq, Peqqinnissaqarfik ukiorpassuarni aningaasatigut 

tatisimaneqartuarmat. Tatisimaneqarneq taanna ilaatigut pissuteqarpoq nakorsaatit akiisa 

qaffakkiartornerannik, inuiaqatigiit amerliartornerannik, inuuniarnermikkullu pissuteqartumik nappaatillit 

amerliartuinnarnerannik, aammalu minnerunngitsumik meeqqat inuusuttullu atugaasa 

ukkatarineqarnerujussuannik.  

Tarnip pissusaanik suliallit nalunaarutaat 2010-imeersoq oqaluttuarpoq, meeqqat inuusuttullu 

agguaqatigiisillugu ukioq ataasingajak utaqqisartut tarnimikkut nappaateqarnerlutik misissortinnissaminnut 

ukkatarinninnerullu aamma kingunerigaa misissortinnissamut pisariaqartitsineq qaffakkiartorluni. 

Taamaattumik pingaaruteqarpoq, Peqqinnissaqarfimmik peqarnissarput, pisariaqartitsineq aallaavigalugu 

ineriartornermut malinnaasinnaasumik. 

Demokraatit isumaqarput, politikkikkut sunniuteqanngippallaarsimasugut aaqqissuusseqqiinernik 

pisariaqartunik qulakkeerinninnissatsinnut, taassumallu tunngavianut ilaasoq, maanna Peqqinnissamut 

isumalioqatigiissitamik (ataatsimiititaliarsuaq) pilersitsisoqarnera. Peqqinnissaqarfik inuiaqatigiinni 

annertoorujussuarmik pingaaruteqarpoq, toqqissinermik pilersitsisussaagaluartoq, aammalu inuiaqatitta 

nunatsinni najugaqaanarnissaannut siunissami qulakkeerinneqataasussamik. 

Taamaattumik qulakkeerusupparput, aningaasat atorneqartartut siunertaminnut aaliangerneqarsimasut 

innuttaasunut atorneqassasut assannullu kissalaartunut kiffartuusineq pitsaasoq qulakkeerneqassappat. 

Taamaattumik avaqqunneqarsinnaanngilaq nalilersuiuarnissaq sinaakkutillu ima aaqqissuuteqqillugit, 

pitsaanerpaamik inuiaqatitsinnut naleqartussamik. Tassunga ilutigalugu Demokraatit kissaatigaat ilisimasat 

piginnaasallu kipisuitsumik ataavartumillu ineriartortinneqassasut aammalu siuarsaanermut 

unammilleqatigiinnermullu peqataallutik; aamma nunarsuarmut tamarmut isigaluni. Aamma 

eqqarsaatersuutigissavarput sukkut namminersortunngorsaaneq ataqatigiinnersoq, neqeroorutinik 

pitsaanerusunik takujumagutta pisortat tunniussinnaasaannit pitsaanernik. Taamaattumik 

pissusissamisoorsorinarpoq peqqinnissamut neqeroorutit pitsaassusaasa pitsaanngissusaasalu 

assigiinngissusaasa nassuiarsinnaaneranut, soorlu assersuutigalugu peqqissutsimut sillimmatinut 

tunngatillugu, paasissutissat siusinnerusukkut annertussusaannik paasissutissiisinnaasimanngimmata. 

Minnerunngitsumillu peqqinnissamut tunngatillugu sutigut inuiaqatigiinni naligiittoqarnera sutigullu 

naligiinngitsoqarnera ersarissarusullugit.  



 

   
 
 
Apeqqutima ullut suliffiusut qulit iluanni akineqarnissaat kissaatigaara. 

 

 

 

 


